
Ganga Stava 4

ગઙ્ગાસ્તવઃ  ૪

સુવેણિનિર્ધૂતમનોજ્ઞભૃઙ્ગા  મજ્જત્સુરીકુઙ્કુમપઙ્કપિઙ્ગા   ।
પાપાગ્નિનિર્વાપણદક્ષભઙ્ગા  ગઙ્ગા  મમાઙ્ગાન્યમલીકરોતુ  ॥ ૧॥
ભગીરથેનાતિતપસ્વિના પુરા સમ્પ્રાર્થિતા   સદ્ગતયે પિતૄણામ્ ।
દિવો ભુવં પ્રાપ્ય જનાન્ પુનાના ગઙ્ગા  મમાઙ્ગાન્યમલીકરોતુ  ॥ ૨॥
સ્વચ્છં જનાનાં હૃદયે કરોમિ મદ્દર્શનસ્નાનકૃતામિતીવ ।
વિબોધનાર્થં સ્ફટિકાચ્છકાયા ગઙ્ગા  મમાઙ્ગાન્યમલીકરોતુ  ॥ ૩॥
સ્વાચ્છ્યેન માધુર્યવશેન ચામ્ભો યદીયમેવાર્હતિ સર્વલોકૈઃ  ।
ક્ષીરાદિશબ્દૈરભિધેયતાં સા ગઙ્ગા  મમાઙ્ગાન્યમલીકરોતુ  ॥ ૪॥
સ્મરારિણા સન્તતમમ્બિકાયા ઈર્ષ્યાસ્પદે મૂર્ધ્ન્યુપલાલ્યમાના ।
અશેષકલ્યાણગુણૈકભૂમિઃ ગઙ્ગા  મમાઙ્ગાન્યમલીકરોતુ  ॥ ૫॥
મદઙ્ઘ્રિભાજાં  મકરધ્વજોત્થાં પીડા ભવેન્નેતિ વિબોધનાય ।
કુર્વત્યધસ્તાદ્ ધ્વજમસ્ય યા સા ગઙ્ગા  મમાઙ્ગાન્યમલીકરોતુ  ॥ ૬॥
સ્વયં ભ્રમાઢ્યાપિ નિમજ્જતાં નૃણાં નિવારયન્તી નિખિલં ભ્રમૌઘમ્ ।
જ્ઞાનપ્રદાનેન મહાવદાન્યા ગઙ્ગા  મમાઙ્ગાન્યમલીકરોતુ  ॥ ૭॥
શિવં પતિં  સપ્તમવાપ્તુકામા સપ્તાકૃતિર્યા  સ્વયમપ્યભૂત્ સા ।
પતિવ્રતાનાં ધુરિ કીર્તનીયા ગઙ્ગા  મમાઙ્ગાન્યમલીકરોતુ  ॥ ૮॥
રથઃ શરીરં શ્રુતિષુ પ્રસિદ્ધં રથી તુ તદ્વાન્ત્સકલઃ કૃપાયાઃ ।
ભાગી મમેતિ બ્રુવતી સ્વનામ્ના ગઙ્ગા  મમાઙ્ગાન્યમલીકરોતુ  ॥ ૯॥
નૃણાં શરીરત્રયશોધનાર્થં માર્ગૈસ્ત્રિભિર્યા પ્રવહત્યજસ્રમ્ ।
નિર્હેતુકારુણ્યપયોનિધિઃ સા ગઙ્ગા  મમાઙ્ગાન્યમલીકરોતુ  ॥ ૧૦॥
ગઙ્ગાયા  દશકં નિત્યં પઠતાં ભક્તિતો નૃણામ્ ।
વિશુદ્ધિં  મનસો દદ્યાત્ ગઙ્ગાસઙ્ગેન   મુક્તિદામ્ ॥ ૧૧॥

ગઙ્ગાસ્તવઃ  ૪

પદનતસુરવરબૃન્દં મદનારિશિરઃસ્રજં વિજિતકુન્દમ્ ।
સતતં મઙ્ગલકન્દં  વન્દે મધુરિપુપદાબ્જમકરન્દમ્ ॥ ૧૨॥
ધુનોતુ મમ દુષ્કૃતં બહુજનુઃશતૈરાર્જિતં 
ધિનોતુ મમ માનસં સકલસૌખ્યસન્દોહિની ।
ધુનોતુ સકલવ્યથાઃ શિવશિરોવિભૂષાયિતા
તનોતુ મમ શં તનોઃ સપદિ શન્તનોરઙ્ગના  ॥ ૧૩॥
ઇતિ શ્રીશ‍ૃઙ્ગેરીપીઠાધીશ્વર -શ્રીમજ્જદગુરુશઙ્કરાચાર્ય-
શ્રીમત્સચ્ચિદાનન્દશિવાભિનવનૃસિંહભારતી  -પૂજ્યપાદશિષ્યૈઃ
શ્રીમજ્જદગુરુ-શ્રીચન્દ્રશેખરભારતીમહાસ્વામિભિઃ કૃતો ગઙ્ગાસ્તવઃ  સમ્પૂર્ણઃ ॥

